Орлов токымлы атларга хас сыйфатларны Марат Гобәйдуллин бик яхшы белә

Орлов токымлы юртаклар Россия бренды булып санала. Һәм безнең республикада бары тик ике район гына бу төр атлар белән шөгыльләнә. Шуларның берсе – бездәге “Хузангай” җәмгыяте базасында эшләүче токым үрчетү хуҗалыгы.

Бу атлар фермасын оештыручы – якташыбыз “Звениговский”  авыл хуҗалыгы җитештерү кооперативы рәисе Иван Казанков. Әлеге хайваннарның көченә, матурлыгына, акылына соклану аңа хыялын тормышка ашыру этәргече бирә. Иганәче, төрле яктан өйрәнгәннән соң,  җирлегебездә һич тә башка түгел, ә Орлов токымлы атларны үрчетүгә алына. Ялгышмый да: чөнки нәкъ менә бу төр атлар, лачындай алга томырылып, бәйгеләрдә беренчелекне бирмәүче чабышкылар, кирәк икән, йөкне тартучылар да,  хуҗасын яхшы аңлап, әмерләрне үтәүчеләр дә. Талымсыз да алар, салкыннарга да бирешми. 

